
Иисус Христос' соя"ма

1 Тамальӈгана Рим' яхана Августм' нюбета парэӈода ерводавысь.

Пыда Рим' я' ӈардавна ненэцие падыбаванзь табада. 2 Сирия' яхана

Квириния' ерводава' мальӈгана нюрте"э ненэцие падыба пявыць. 3

Мал" ненэця ' пыхыдадо' падуванзь хая", хусувэй еркаранда март'

хэбта тарась. 4 Иосиф ӈобтарем' Галилея' яхад, Назарет' маркад

Иудея' ян', Вифлеем март' хая. Вифлеем Давид' соя"ма мар" ӈэвы.

Иосиф Давид' паӈгхад перевысь. 5 Иосиф ненэцие падыбаван'

Мария' ня' ӈобкана хаяха'. Мария Иосифан' хаюпа ми"манзь

ватормысь, нюм' минарӈась. 6 Вифлеемхана мэванди' мальӈгана

Мария' нюнда соябтава ватода то. 7 Пыда Нюртей нюмда соябтада,

Нюмда юй"ӈада. Пыди' е"эмнянди' ненэцие" сеӈзялавахана

хонёбць" яӈговы". Ӈадьбянда Мария нюмда ӈовця' ӈаворцянд' мэда.

8 Тикы яхат ниня ӈаха"на ӈовцибэртя" мэвыць, пыдо' лабтахана

илевыць, пи' ӈовци" мандало ерамбавыць. 9 Лэркабт' пыдо'

нерняндо' Господь' Ангел ӈадимя. Ӈовцибэрти Господь' яберена яля

ялумдэйда. Пыдо' саць сейдо' ӈапаць. 10 Ангел ӈо" няндо' мась:

«Нёда" пин". Мань нянда" сюдбя юнм' — мал' ненэцяӈг" сюдбя

маймбабцом' тэврадм'! 11 Тюку яля' Давид' маркана сидда"

Ӈэдаӈгодара" соя. Пыда Христос Господь! 12 Ти пыда ненадода

тарця: пыдара" ӈацекым' ӈовци" ӈаворцяӈгана юй"мэӈэ, юседанаӈэ

хоӈгура"». 13 Лакри' Ангел' хэван' ӈока"я нув' иленя" ӈадимяць,

Нувм' савуць пядо': 14 «Тю"уй нумга"на Нум' ӈарцу"мы ӈэя! Нум'

ненэцие лимбика сейхананда сянъидамда. Я' ниня пыдо' индо' таӈга

илея"!» 15 Ангел" нумд' ил"махадандо' ӈовцибэртя" поӈгнандо'

лахана пядо': «Вифлееман' хэхэва", манэкава", таняна ӈамгэ хадкэса,

Господь няна" ӈамгэ юнм' хэтаса». 16 Пыдо' таня' паромба ялъяд",

Мариям' Иосифанда ня' хо", тамна ӈовця' ӈаворцяӈгана юседана



ӈацекым' хо". 17 Ӈацекым' манэ"махадандо' ӈамгэм' нямнанда

Ангел" хэтаса" пыдо' тикым' ваде"ӈадо'. 18 Хибя тикым' намдаса

ӈовцибэрти" лахарёхо" мал' пысэйдаць. 19 Мария ӈани' мал' тикым'

сейханда пэӈадась. 20 Мал' манэ"мэндо' е"эмня, намдавэндо' е"эмня,

ӈовцибэртя" Нувм' савуць, Нувм' ӈарамдамбаць пуня' салъидаць.

Ненэся' Ангел няндо' ханзер" хэтсада мал' ненэсявна тарця ӈэвысь.


